
Propozim i politikave praktike 

Mundësitë e përfshirjes së komunitetit serb në procesin e 

integrimit evropian të Kosovës1 * 
 

Përmbledhje  

Pas nënshkrimit të marrëveshjes së parë mbi parimet e normalizimit të marrëdhënieve2, 

e sigluar nga Kryeministrat e qeverive në Beograd dhe Prishtinë, në prill të vitit 2013, u krijuan 

kushtet për pjesëmarrjen e komunitetit serb në jetën politike, dhe me këtë në procesin e 

integrimit evropian të Kosovës. Ndër të tjera, marrëveshja e Brukselit parashikon formimin e 

Bashkësisë së komunave serbe (BKS). Ky organ do të duhej të prezantonte një mekanizëm 

funksional për harmonizimin e qëndrimeve të komunitetit serb. Nëpërmjet tij serbët në Kosovë 

do të kenë mundësinë për të artikuluar pikëpamjet e tyre në lidhje me të gjitha sferat e jetës së 

tyre, dhe ndër të tjera, integrimin evropian të Kosovës. Në këtë mënyrë serbët në Kosovë 

përmes BKS do të kenë mundësinë që të pozicionojnë veten si pjesëmarrës aktiv në jetën 

politike të Kosovës.  

          Shkaqet për hezitimin e mëhershëm të komunitetit serb për të marrë pjesë në 

proceset politike në Kosovë janë të shumta. Serbët janë marrë kryesisht me problemet 

ekzistenciale, duke përfshirë financat, sigurinë, dhe sovranitetin. Gjithashtu, arsyet për të 

qëndruar në margjinat e zhvillimeve politike në janë edhe motivet politike, por edhe pasoja e  

mungesës së një kuadri ligjor për pjesëmarrjen e tyre. Kështu, serbët pas vitit 2001 dhe formimit 

të koalicionit “Povratak” ("Kthimi"), ku pjesëmarrja në zgjedhje ishte relativisht e lartë, për herë 

të parë kishin përkrahjen e Beogradit për pjesëmarrje në zgjedhje vetëm në vitin 2013, pas 

nënshkrimit të Marrëveshjes së Brukselit. Ndërkohë, serbët filluan të bojkotojnë institucionet e 

Kosovës dhe pjesëmarrja në zgjedhje ishte e vogël. Kundërshtimi i komunitetit serb ndaj 

shpalljes së pavarësisë së Kosovës në vitin 2008 ka qenë shkak i bojkotimit të institucioneve të 

Kosovës, por megjithatë ka ekzistuar një nivel i caktuar (edhe pse i ulët) i pjesëmarrjes. Sido që 

të jetë, bojkotimi i institucioneve të Kosovës ka pasur si pasojë neglizhimin e procesit të 

integrimit evropian si dhe shmangien e pjesëmarrjes në procesin politik në përgjithësi. Në të 

njëjtën kohë, komuniteti serb i ka drejtuar përpjekjet e tij drejt ruajtjes së statusit të vet në 

kuadër të sistemit juridik-administrativ të Republikës së Serbisë, dhe prandaj nuk ishte i 

interesuar në proceset politike që vijnë nga Prishtina. Në parim, ka ekzistuar gjithashtu besimi 

se çdo hap i Kosovës drejt integrimit në BE është një hap më afër pavarësisë së Kosovës3. Kjo 

ka shkaktuar edhe me tutje kufizime të rëndësishme në potencialin për pjesëmarrjen e serbëve 

në proceset e integrimit evropian. Megjithatë, viteve të fundit marrëveshja e Brukselit parasheh 

mekanizma të cilët komuniteti serb në Kosovë do të jetë në gjendje t’i përdorë në mënyrë që 

(ndër të tjera) të përfshihet si në procesin për normalizimin e marrëdhënieve, ashtu edhe në 

                                                           
1 Siç është paraparë me Rezolutën 1244/99 të OKB-së dhe në përputhje me mendimin këshillëdhënës të Gjykatës 
Ndërkombëtare të Drejtësisë për pavarësinë e Kosovës 
2 E njohur si Marrëveshja e Brukselit. Dokumenti është në dispozicion në: http://www.kim.gov.rs/p03.php 
3 Pra, vërtetë ekziston interpretimi se çështja e statusit të Kosovës do të duhet të zgjidhet me marrëveshje ndërmjet 
Kosovës dhe Serbisë para pranimit të tyre në Bashkimin Evropian (intervistë informale me ish-zyrtarin e lartë të BE-
së) 

integrimin evropian të Kosovës. Në këtë aspekt, propozimet për përfshirjen e komunitetit serb 

në procesin e integrimit evropian bazohen në kornizën ekzistuese ligjore dhe institucionale, dhe 

të vlefshme në Kosovë. 

          Qëllimi i kësaj përmbledhjeje të propozimit të politikave praktike është që të 

nxjerrë në pah nevojën për të ndryshuar situatën e lartpërmendur dhe nevojën për shfrytëzimin 

e mekanizmave ekzistues si dhe krijimin e mekanizmave të rinj të pjesëmarrjes, këshillimit dhe 

informimit të komunitetit serb, si dhe mundësinë për të mbikëqyrur zbatimin e obligimeve të 

marra në procesin e integrimit në BE. Në mënyrë që procesi i integrimit evropian të Kosovës të 

ketë efekt pozitiv edhe tek komuniteti serb dhe që të realizohet zbatimi i plotë i Marrëveshjes së 

Stabilizim-Asociimit4 në tërë Kosovën është e domosdoshme përfshirja dhe informimi i plotë i 

komunitetit serb. 

Parathënie 

Në fund të dekadës së fundit të shekullit XX, e cila për rajonin u tregua shumë e trazuar, 

Bashkimi Evropian filloi të zhvillojë mekanizma për perspektivën evropiane të Ballkanit 

Perëndimor. Qasja rajonale për Ballkanin Perëndimor daton në vitin 1997, ndërsa dy vjet më 

vonë të Bashkimi Evropian në komunikimin e tij botoi parimet e Procesit të Stabilizim-Asociimit 

(PSA). Në Samitin në Zagreb në vitin 2000 u formuluan instrumentet e PSA. Pas përfundimit të 

konflikteve në Ballkan, shtetet anëtare të BE-së në samitin në Greqi në vitin 2003 miratuan 

"Agjendën e Selanikut për Ballkanin Perëndimor: Lëvizja drejt integrimit evropian.5" Me këtë 

dokument është garantuar rruga evropiane e rajonit, duke përfshirë edhe Kosovën nën 

Rezolutën 1244. Agjenda e Selanikut parashikon një proces të stabilizim-asociimit, si dhe një 

gamë instrumentesh dhe formash të bashkëpunimit mes BE-së dhe shteteve të Ballkanit 

Perëndimor. 

          Kosova merr pjesë në procesin e dialogut me BE-në që nga viti 2003, kur është 

nisur Mekanizmi Përcjellës i Stabilizim-Asociimit (MPSA). Në kuadër të këtij mekanizmi janë 

organizuar takime plenare dhe sektoriale në nivel të lartë me qëllim që kandidatët e mundshëm 

të harmonizojnë legjislacionin e tyre me të drejtën e BE-së. Në vitin 2004, pastaj në 2006 dhe 

2008 Komisioni Evropian (KE) i ka dorëzuar Qeverisë së Kosovës tri dokumente për partneritet 

Evropian, ndërsa Plani i Veprimit për zbatimin e partneritetit Evropian për Kosovën është 

miratuar në vitin 20106. Në kuadër të Planit të Veprimit, një pjesë e mirë e aktiviteteve të 

propozuara kanë të bëjnë me përmirësimin e gjendjes dhe rritjen e pjesëmarrjes së 

komuniteteve jo-pakicë7. 

                                                           
4 Marrëveshja e Stabilizim-Asociimit u nënshkrua në tetor 2015. http://www.consilium.europa.eu/en/press/press-
releases/2015/10/27-kosovo-eu-stabilisation-association-agreement/ 
5 http://europa.eu/rapid/press-release_PRES-03-163_en.htm 
6 http://www.kryeministri-ks.net/zck/repository/docs/APEP_2010_Konacni_SRP.pdf  
7  Ndër të tjera: Sigurimi i funksionimit efektiv të Kuvendit dhe komisioneve të tij, Qeverisë dhe komunave, përfshirë 
respektimin e plotë të rregullave përkatëse të punës dhe kodeve të sjelljes, të drejtave dhe interesave të të gjitha 
komuniteteve. Përmirësimi i cilësisë dhe disponueshmërisë së shërbimeve themelore publike për të gjitha 
komunitetet, përfshirë kontributin për të reduktuar kërkesat për shërbime të cilat i ofrojnë strukturat paralele. 
Përfundimi i kuadrit ligjor dhe përmirësimi i mekanizmave të respektimit të të drejtave të njeriut dhe të minoriteteve në 
përputhje me rekomandimet e Këshillit të Evropës. Miratimi dhe zbatimi i një Strategjie gjithëpërfshirëse për të Drejtat 
e Njeriut. 

http://www.kryeministri-ks.net/zck/repository/docs/APEP_2010_Konacni_SRP.pdf

          Pas publikimit të komunikimit "Kosova - Përmbushja e perspektivës së saj 

evropiane", MPSA transferohen në Dialog për Procesin e Stabilizim- Asociimit (PSA), i cili 

zbatohet që nga viti 2010. Në kuadër të PSA është themeluar një mekanizëm institucional, i cili 

përbëhet nga Ministria e Integrimit Evropian, ministritë dhe autoritetet relevante, si dhe 

Komisioni Parlamentar për Integrime Evropiane8. Gjithashtu, mekanizmi për përfshirje dhe 

dialog me përfaqësuesit e shoqërisë civile ka ekzistuar që nga viti 2012 si një grup operativ për 

integrim në BE. 

          Një hap i madh përpara drejt integrimit evropian është bërë me nënshkrimin e 

Marrëveshjes së Brukselit në vitin 2013. Në bazë të Nenit 14, Kosova dhe Serbia janë zotuar se 

nuk do ta  pengojnë njëra-tjetrën në procesin e integrimit evropian. Sa i përket Serbisë, 

normalizimi i marrëdhënieve me Kosovën gjendet edhe në kuadër të kapitullit 35 të 

negociatave, i cili zakonisht (gjatë negociatave të pranimit), është i rezervuar për çështje "Të 

tjera". Procesi i negociatave të Serbisë me Bashkimin Evropian (BE) është i lidhur strukturalisht 

me zbatimin e marrëveshjes së Brukselit. 

          Nga perspektiva e Kosovës, normalizimi i marrëdhënieve me Serbinë ka fituar 

rëndësi për integrim evropian të Kosovës përmes nënshkrimit të Marrëveshjes së Stabilizim-

Asociimit (MSA) me BE. Në tetor të vitit 2015, pas nënshkrimit të serisë së dytë të 

marrëveshjeve të Brukselit9, Kosova ka arritur këtë marrëveshje, e cila është pjesë e 

rëndësishme e procesit më të gjerë të Marrëveshjes së Stabilizim-Asociimit. Përmes MSA-së 

Kosova, ndër të tjera, është detyruar që të përmbushë angazhimet e marra me rastin e 

nënshkrimit të marrëveshjeve me Serbinë. 

          Megjithatë, krahas peshës që bartin marrëveshjet e Brukselit, Serbia ka negociuar 

zbatimin e marrëveshjes së Brukselit pa përfshirje të konsiderueshme të përfaqësuesve të 

komunitetit serb në Kosovë në grupin punues. Pra, proceset e dhëna politike dhe ligjore e lënë 

komunitetin serb në Kosovë në margjinat e proceseve kyçe politike dhe integruese. Në fund të 

fundit, proceset e integrimit evropian në mes të Beogradit dhe Prishtinës, të cilat janë 

reciprokisht të varura, janë të lidhura në masë të madhe me komunitetin serb në Kosovë. 

Prandaj, përfshirja e komunitetit serb në këtë proces është vendimtare për suksesin e tij. 

KORNIZA LIGJORE DHE STRATEGJIKE 

          Para vitit 2015, kuadri i vetëm strategjik për përfshirjen e komunitetit serb10 në procesin e 

integrimit të Kosovës në BE ishte raporti vjetor i progresit11. Raporti vjetor është një instrument 

të cilin Parlamenti Evropian e përdorë, ndër të tjera, për ta vlerësuar nivelin e respektimit të të 

drejtave të komuniteteve pakicë, por edhe të gjitha obligimeve tjera që Kosova është duke u 

përpjekur të ndërmarrë në procesin e integrimit evropian. Ky raport hartohet në konsultim të 

rregullt me organizatat e shoqërisë civile (OSHC) në kuadër të Dialogut të lartpërmendur për 

                                                           
8 I vetmi përfaqësues i serbëve në këtë komision nënkryetari i Parlamentit të Kosovës dhe nënkryetari i Komisionit 
për Integrime Evropiane Slobodan Petrovic. 
http://www.kuvendikosoves.org/common/docs/ligjet/Draft%20law%20on%20accounting%20financial%20reporting%2
0and%20au?cid=3,110,122 
9 Marrëveshja e Brukselit e 25 gushtit 2015 
10 Në përgatitjen e raportit për vitin 2015 ka marrë pjesë në vetëm një anëtar i komunitetit serb 
11 Pjesë e  procesit të Stabilizim-Asociimit 

stabilizim-asociim. Në tetor të vitit 2015, Kosova ka nënshkruar MSA-në12 si rajon i veçantë 

gjeografik dhe neni 9 i këtij dokumenti përcakton se Procesi i Stabilizim-Asociimit do të zgjasë 

10 vjet (me mundësi vazhdimi edhe për 5 vite tjera), ndërsa vet procesi dhe shkalla e 

harmonizimit të ligjeve të Kosovës me standardet evropiane do të mbikëqyret njëherë në vit. 

Procesi i mbikëqyrjes së zbatimit të detyrimeve që Kosova i ka marrë përsipër përcaktohet në 

nenin 126 të MSA-së, ku parashihen takime të nivelit të lartë, të cilat sipas nevojës mund të 

mblidhen edhe urgjent. Krahas këtyre takimeve, parashihen edhe dialogje politike në nivel 

parlamentar, pastaj dialogu për politikat praktike me përfaqësues të lartë të Kosovës dhe BE-së, 

por edhe mundësia e përdorimit të kanaleve të përcaktuara gjerësisht të komunikimit të cilët 

mund të vendosen edhe nëpërmjet vendeve që nuk janë shtete anëtare të BE-së, organizatave 

ndërkombëtare, etj. Së fundi, Neni 13 i MSA-së obligon Kosovën që të përmbushë të gjitha 

marrëveshjet e nënshkruara në Bruksel, por edhe të vazhdojë dialogun dhe që në frymën e 

kompromisit të zgjidh të gjitha problemet e mbetura. Një prej këtyre obligimeve është krijimi i 

BKS. 

          Plani për zbatimin e marrëveshjes për normalizimin e marrëdhënieve mes Beogradit dhe 

Prishtinës13 parasheh që BKS do të formohet pas mbajtjes me sukses të zgjedhjeve lokale në 

veri të Kosovës. Kështu, neni 11 i Marrëveshjes së Brukselit obligon komunat në veri të 

Kosovës që të marrin pjesë në zgjedhjet lokale, dhe në këtë mënyrë të marrin pjesë në 

institucionet e Kosovës14, gjë e cila në mënyrë të konsiderueshme ndryshon gjendjen 

ekzistuese. Edhe pse ky kusht është plotësuar, dy vjet pas nënshkrimit të marrëveshjes BKS  

ende nuk është themeluar. Pavarësisht trazirave politike dhe vonesave në formimin e 

Bashkësisë së komunave serbe, është e sigurt të thuhet se ajo do të ekzistojë në një format të 

veçantë, dhe se autorët e kësaj përmbledhjeje të propozimit të politikave praktike do të hartojnë 

planifikimin e saj në bazë të marrëveshjes së "Asociacionit/Bashkësisë së komunave me 

shumicë serbe në Kosovë - parimet e përgjithshme/elementet kryesore", nënshkruar më 25 

gusht 2015. Përgjegjësitë e BKS të parapara në këtë marrëveshje në fakt në masë të madhe 

përfshijnë tema në lidhje me procesin e integrimit në BE, ndër të tjera edhe  forcimin e 

demokracisë lokale15. Marrëveshja parashikon që një nga kompetencat e bashkësisë është 

promovimi, shkëmbimi, dhe mbrojtja e çështjeve  të cilat janë me interes të përbashkët të 

komunave anëtare, por dhe përfaqësimi i tyre, duke përfshirë edhe para autoriteteve 

qendrore16. Krahas kësaj, në pjesën e marrëveshjes e cila përcakton marrëdhëniet e BKS-së 

me autoritetet qendrore thuhet si vijon: 

10) Asociacioni/Bashkësia ka të drejtë të propozojë, në përputhje me ligjin e Kosovës, 

ndryshimet e ligjeve dhe rregullave të tjera që janë të rëndësishme për realizimin e qëllimeve të 

saj. 

                                                           
12 http://data.consilium.europa.eu/doc/document/ST-10728-2015-REV-1/en/pdf  
13 Plani i zbatimit të marrëveshjes për normalizimin e marrëdhënieve mes Beogradit dhe Prishtinës. 
http://www.kim.gov.rs/p02.php  
14 Zgjedhjet e para lokale në tërë territorin e Kosovës, duke përfshirë për herë të parë edhe komunat në veri, janë 
mbajtur më 3 nëntor 2013. 
15 Asociacioni/Bashkësia e komunave me shumicë serbe në Kosovë – parimet e përgjithshme/elementet kryesore. 
Pika 4 (a). http://www.kim.gov.rs/p17.php 
16 Asociacioni/Bashkësia e komunave me shumicë serbe në Kosovë – parimet e përgjithshme/elementet kryesore. 
Pika 4 (ž). http://www.kim.gov.rs/p17.php 

http://data.consilium.europa.eu/doc/document/ST-10728-2015-REV-1/en/pdf
http://www.kim.gov.rs/p02.php

          Ky artikull i marrëveshjes është njëri prej atyre që Gjykata Kushtetuese e Kosovës në 

opinionin e saj rreth kësaj marrëveshjeje e ka theksuar si problematik17, por autorët e propozimit 

të politikave praktike nuk do të hyjnë në debat ligjor mbi kushtetutshmërinë e Marrëveshjes së 

Brukselit, por do të bazojnë projeksionin e tyre analitik në marrëveshjen e nënshkruar. Më sipër 

është qartësuar se BKS mund të bëhet një mekanizëm i fuqishëm i avokimit dhe garantues i të 

drejtave të komunitetit serb në Kosovë, por vetëm në qoftë se krijohet një trup i fortë dhe 

siguron personel profesional, veçanërisht në Zyrën për ankesa, e cila parashihet në Pikën 6 (d) 

të marrëveshjes së gushtit për Asociacionin/Bashkësinë, dhe e cila do të ketë mandat të merret 

me ankesat në lidhje me objektivat e BKS18. Kjo zyrë duhet të ketë një rol të rëndësishëm në 

mbrojtjen e të drejtave të komuniteteve pakicë, veçanërisht të drejtat pronësore të personave të 

zhvendosur brenda vendit me qëllim të përmirësimit të kushteve lokale të jetesës së të kthyerve 

në Kosovë me miratimin e masave përkatëse19.  

Kuadri institucional: Akterët kryesorë dhe interesat e tyre në 

procesin e integrimit evropian të Kosovës * 

Këshilli Kombëtar për Integrim Evropian, i cili funksionon në kuadër të Zyrës së 

Presidentes, siguron përfshirjen direkte dhe të plotë të shumë akterëve të ndryshëm qeveritarë 

dhe joqeveritarë në analizën e situatës aktuale në Kosovë, duke marrë qëndrim dhe duke 

dhënë rekomandime për të gjithë akterët e përfshirë në procesin e integrimit evropian. Ai 

siguron koordinim politik dhe konsultime sistematike ndërmjet pjesëmarrësve kryesorë të këtij 

procesi. Platforma e lartpërmendur politike është me rëndësi të madhe ngase ajo siguron një 

drejtim të qartë dhe të qëndrueshëm të kandidatit potencial për anëtarësim në Bashkimin 

Evropian, pavarësisht ndryshimeve të mundshme të ardhshme të forcave politike në Kuvend 

dhe Qeveri. 

          Duke njohur nevojën për fillimin e punës praktike drejt arritjes së një konsensusi 

kombëtar për integrimin në BE, Këshilli Kombëtar rekomandoi krijimin e një grupi operativ për 

Integrim evropian të Kosovës (grupi operativ)20. Grupi operativ është themeluar në maj të vitit 

2012. Qëllimi i përgjithshëm i grupit operativ ishte zhvillimi i Strategjisë Kombëtare për 

integrimin evropian, duke zhvilluar njëkohësisht konsensus në mes të akterëve kryesorë dhe të 

bëjë rekomandime për Qeverinë e Kosovës. Puna e Ministrisë për Integrime Evropiane, duke 

përfshirë punën e grupit operativ, i mbështetur drejtpërdrejt nga projekti i GIZ me titull 

"Mbështetje për procesin e integrimit evropian të Kosovës", në kuadër të një asistence 

dypalëshe afatgjate, të cilën Republika Federale e Gjermanisë i jep Kosovës. Megjithatë, pas 

përfundimit të projektit dhe arritjes së objektivave të këtij projekti ka përfunduar dhe puna e këtij 

grupi. Grupi operativ mblodhi së bashku 54 akterë, përfshirë institucionet dhe shoqërinë civile, 

të cilat në 7 grupe tematike janë përfaqësuar nga 626 persona, nga të cilët katër ishin serbë21. 

Në mesin e tyre nuk ka pasur përfaqësues që merren në mënyrë konkrete me çështjet e 

                                                           
17 http://www.politika.rs/sr/clanak/345947/Kancelarija-EU-sto-pre-pripremiti-Statut-ZSO 
18 Asociacioni/Bashkësia e komunave me shumicë serbe në Kosovë – parimet e përgjithshme/elementet kryesore. 
Pika 6 (d). http://www.kim.gov.rs/p17.php 
19 Në përputhje me paragrafin 4 (đ) të marrëveshjes për "Asociacionin/Bashkësinë e komunave me shumicë serbe në 
Kosovë – parimet e përgjithshme/elementet kryesore," BKS do të ketë nën juridiksionin e saj, "marrjen e masave për 
përmirësimin e kushteve lokale të jetës së të kthyerve në Kosovë." 
20 http://www.mei-ks.net/sr/task-forca-za-brevropske-integracije 
21 Bojan Stojanović, Petar Miletić, Dejan Radivojević dhe Srđan Popović – në bazë të informatave të marra nga ... 

http://www.mei-ks.net/sr/task-forca-za-brevropske-integracije

integrimit në BE, dhe asnjëri prej tyre nuk ka qenë përfaqësues i shoqërisë civile - ishin tre 

politikanë dhe një këshilltar politik. 

 Strukturat e përhershme që merren me procesin e integrimit të Kosovës në BE janë: 

 Këshilli Ministror për Koordinimin e procesit të integrimit evropian (në këtë këshill është 

edhe Ministri Ljubomir Maric) 

 Komiteti Punues për Integrim Europian 

 Grupet Punuese për Integrim Evropian 

 Komisioni Parlamentar për Integrime Evropiane (nënkryetar është Slobodan Petrović) 

Komuniteti serb në Kosovë 

 Serbët e Kosovës janë lënë jashtë procesit të normalizimit të marrëdhënieve mes 

Kosovës dhe Serbisë. Kështu, me Marrëveshjen e Brukselit dhe formimin e (parashikuar) të 

BKS si pjesë e kornizës politike dhe ligjore të Kosovës, serbët e Kosovës përkundër dëshirës së 

tyre janë  larguar nga korniza ligjore-administrative e Serbisë drejt kornizës ligjore-

administrative të Kosovës. Prandaj, marrëveshja e nënshkruar ka shkaktuar frikë dhe ndjenjë të 

pasigurisë në mesin e komunitetit serb në Kosovë: dymendjësia konstruktive rreth 

kompetencave që BKS mund të ketë ka rezultuar me frikën se BKS në praktikë nuk do të jetë 

në një gjendje për të qenë vendimmarrëse kur bëhet fjalë për çështje të rëndësishme për 

komunitetin serb. Kjo përmbledhje e shkurtër e politikave nuk do të trajtojë çështjet e 

paqartësive të marrëveshjes së parë të Brukselit, por do të fokusohet në mundësitë të cilat 

hapin rregullat e përgjithshme të marrëveshjes së gushtit. 

          Aktualisht, komuniteti serb pret krijimin e një mekanizmi për realizimin e të drejtave të tyre 

dhe për mbrojtjen e interesave të tyre përmes formimit të Bashkësisë së komunave serbe 

(BKS)22. Siç mund të shihet më lartë, komuniteti serb ka pasur gjithashtu një përfaqësim të 

vogël në institucionet e Kosovës që merren me integrimin evropian. Në qoftë se komuniteti serb 

nuk përfshihet në mënyrë më aktive në procesin e integrimit e Kosovës në BE, i cili është i 

pashmangshëm dhe do të zhvillohet pavarësisht pjesëmarrjes së tyre ose jo, ai nuk do të ketë 

mundësinë për të ndikuar në ndryshime legjislative, programimin dhe përdorimin e fondeve të 

BE-së për Kosovën, si dhe përfitime të tjera që mund të sjellë procesi i pranimit. Për më tepër, 

çështje e një rëndësie kyçe për komunitetin serb në procesin e demokratizimit (e me këtë edhe 

integrimin evropian) të Kosovës është plotësimi i  standardeve të përcaktuara në kapitujt 23 dhe 

24. Këta kapituj, që kanë të bëjnë me reformën e gjyqësorit dhe të drejtat themelore, si 

drejtësinë, lirinë dhe sigurinë, krijojnë mundësi dhe obligim për komunitetin serb që të 

artikulojnë nevojat e tyre dhe të realizojnë të drejtat e tyre përmes procesit të integrimit evropian 

të Kosovës. 

          Me hyrjen në fuqi të MSA-së, angazhimet e ndërmarra nga marrëveshjet e Brukselit 

bëhen pjesë kyçe e IE të Kosovës. Këto zotime tashmë janë ndërmarrë në emër të komunitetit 

serb, i cili në këto negociata nuk ka marrë pjesë, por do të jetë i detyruar t’i përmbushë ato. 

Prandaj, është e domosdoshme që, në kuadër të mundësive që ekzistojnë në kornizën ligjore 

dhe strategjike, komuniteti serb të jetë i organizuar ashtu që të mund të konkurrojë dhe të marrë 

                                                           
22 Marrëveshja e arritur më 25 prill 2015  

pjesë në mënyrë të artikuluar në formulimin dhe përcjelljen e politikave të integrimit të Kosovës 

në BE. 

REKOMANDIME 

Për bashkësinë serbe/BKS 

• Ashtu si marrëveshja e 25 gushtit e definon BKS, mund të thuhet se ajo do të ketë 

autoritet për të krijuar një departament për të monitoruar integrimin e Kosovës në BE, me 

fokus në rolin e komunitetit serb në këtë proces. Ky departament duhet të monitorojë 

proceset dhe trendet, çështjet relevante të komunitetit serb që gjenden në raportet e BE-së 

për Kosovën, dhe që çdo vit të dërgojë dërgon plotësime, sugjerime, rekomandime për 

Raportin e Progresit të Kosovës, të publikuar nga Komisioni Evropian. Gjithashtu, ky 

Departament duhet të përfshijë konsultimet me shoqërinë civile në një prej aktiviteteve të 

saj. 

• Instrumentet të cilat Departamenti për monitorimin e procesit të integrimit evropian të 

Kosovës pranë BKS duhet të përdoren për të arritur qëllimet e mësipërme janë hulumtimet, 

analizat dhe propozimet në fushën e politikës, gjë e cila është në përputhje me paragrafin 4 

(e) të Marrëveshjes për Asociacionin/Bashkësinë e komunave me shumicë serbe në Kosovë 

- parimet e përgjithshme/elementet kryesore; 

• BKS, në përputhje me nenet 8 dhe 9 të së njëjtës marrëveshje, duhet të jetë një organ 

kyç për artikulimin dhe realizimin e interesave të komunitetit serb dhe marrëdhëniet me 

autoritetet në Prishtinë. Në këtë aspekt, përmes sistematizimit duhet të parashihen edhe 

burimet njerëzore për monitorimin e procesit dhe menaxhimin e projekteve si mekanizëm 

gjithëpërfshirës i konsultimit në nivel komuniteti rreth zhvillimeve prioritare; 

• BKS nëpërmjet përfaqësuesve të saj duhet t’i mundësojë komunitetit serb qasje në 

informacion në lidhje me rrjedhën dhe përmbajtjen e proceseve të integrimeve evropiane 

dhe obligimeve që rrjedhin nga MSA. Aktivitetet brenda këtyre obligimeve mund të 

përfshijnë takime të rregullta me  publikun, disponueshmërinë publike të informacionit në 

internet, por edhe procese konsultative me bartësit e ekeprtizës nga OSHC. 

• Gjithashtu, BKS duhet të sigurojë që gjatë planifikimit të ndihmës së donatorëve, duke 

përfshirë Instrumentin e Asistencës së Para-Anëtarësimit (IPA), nevojat e komunitetit serb 

do të merren në konsideratë. Politika e BKS duhet të jetë e tillë që të sigurojë shfrytëzimin e 

të gjitha mundësive, para së gjithash financiare, për realizimin e projekteve me rëndësi për 

komunitetin serb ashtu që të sigurohet zhvillim i ekuilibruar i të gjitha rajoneve në Kosovë; 

• BKS duhet të krijojë bashkëpunim me Zyrën për Integrime Evropiane në Kosovë për 

hartimin e suksesshëm dhe realizimin e projekteve që mund të financohen nga fondet 

evropiane të dedikuara për Kosovën; 

• Përfaqësuesit politikë serbë duhet të njohin rëndësinë e pjesëmarrjes së serbëve në 

procesin e normalizimit dhe të shfrytëzojnë përkrahjen e Beogradit për tërë procesin në 

mënyrë që të mbrojnë interesat e komunitetit.  

Për Qeverinë e Kosovës 

• Që në pajtim me Ligjin për mbrojtjen dhe promovimin e të drejtave dhe detyrimeve të 

komunitetit sipas Nenit 7 të MSA-së të mundësohet pjesëmarrja e komuniteteve pakicë në 

të gjitha aspektet e procesit të IE. konkretisht MIE duhet të punësojë profesionistë që vijnë 

nga komunitetet pakicë në organet me kompetencë në fushën e integrimit evropian; 

• Që të gjitha informacionet në lidhje me rrjedhën dhe përmbajtjen e negociatave me BE-në, 

përmes takimeve të rregullta me Departamentin për monitorimin e integrimit të Kosovës në 

BE pranë BKS dhe shoqërisë civile, por dhe përmes mediave elektronike, të komunikojë me 

komunitetin serb dhe komunitetet tjera jo shumicë;  

• Në mënyrë që të sigurohet zbatim sa më i organizuar i rekomandimeve të mëparshme, 

duhet të miratohet dhe të zbatohet një strategji komunikimi për procesin e integrimit 

evropian e cilat do të definonte: nëpërmjet cilave website do të shpërndahet informacioni; 

identifikimin e institucionit përgjegjës për shpalljen e informatave të azhurnuara; dhe 

identifikimin e institucionit përgjegjës për qasje në informata, jo vetëm në gjuhët zyrtare, por 

edhe në gjuhët e komuniteteve jo-shumicë; 

Për Bashkimin Evropian 

• Të inkurajojë Qeverinë e Kosovës për të përfshirë komunitetin serb në procesin e 

integrimit evropian; 

• Të mbështesë projekte specifike që synojnë përfshirjen e komunitetit serb në procesin 

e integrimit evropian; 

• Duke mbështetur BKS-në të mundësojë dhe mbështes krijimin e bazës së ekspertëve 

për projektet e Integrimeve Evropiane në komunitetin serb në Kosovë; 

• Të mbështesë krijimin e kuadrit konsultativ të bashkëpunimit të Bashkësisë së 

komunave serbe dhe organizatave të shoqërisë civile; 

• T’i kushtojë vëmendje të veçantë ndërtimit të besimit ndërmjet komunitetit serb dhe BE-

së dhe institucioneve të tij, me qëllim që të njihet si partner në realizimin dhe mbrojtjen e 

të drejtave të komunitetit serb në Kosovë; 

• Të planifikojë burimet për forcimin e infrastrukturës dhe personelit të mediave serbe në 

Kosovë ashtu që t’i raportojnë komunitetit në mënyrë sa më cilësore për procesin e 

integrimit të Kosovës në BE; 

Për Qeverinë e Serbisë 

• Të inkurajojë pjesëmarrjen e BKS dhe OSHC në monitorimin e procesit të integrimit të 

Kosovës në BE;  

• Përmes udhëzimit dhe transferimit të njohurive të ndihmojë në formimin e bazës së 

kuadrove në komunitetin serb në Kosovë, e cila do të jetë në gjendje të krijojë dhe 

menaxhojë projekte me rëndësi për komunitetin serb; 

Për organizatat e shoqërisë civile 

• Që me projektet e tyre të punojnë në rritjen e ndërgjegjësimit për rëndësinë e procesit të 

integrimit evropian; 

• Të përfshihen në mënyrë aktive në grupin punues për monitorimin e integrimit evropian; 

• Të informojnë qytetarët për përfitimet e harmonizimit me standardet e BE-së; 

• Të marrin pjesë në konkurse të fondeve të BE-së dhe të sigurojnë financimin e projekteve 

të cilat përmirësojnë cilësinë e jetës së komunitetit serb; 

• Përmes trajnimit dhe edukimit të ngritin kapacitetin për programim, hartim dhe menaxhim 

të projekteve; 

• Të arrijnë bashkëpunim intensiv me autoritetet dhe partnerët lokalë, si dhe të marrin pjesë 

si partnerë në tendera dhe konkurse në projekte në mënyrë që të kompensojnë mungesën e 

personelit pranë institucioneve të vetëqeverisjes lokale dhe mundësitë maksimale për 

financimin e projekteve; 

Për mediat 

• Të ndërtojnë partneritete me organizata të shoqërisë civile dhe BKS, si dhe qeveritë 

lokale me qëllim që të informojnë publikun për procesin e integrimit evropian të Kosovës 

dhe të drejtat dhe detyrimet që rrjedhin nga MSA; 

• Të ndërtojnë kapacitetet e tyre për monitorimin dhe raportimin e procesit të integrimit 

evropian. 

 

Rezerva: 

Ky dokument i shkurtër i politikave u hartua me ndihmën e Zyrës së Bashkimit Evropian në 

Kosovë. Pikëpamjet e shprehura në këtë raport janë përgjegjësi e vetme e OJQ "AKTIVA" dhe 

"Qendrës për Paqe dhe Tolerancë" dhe në çdo aspekt  nuk mund të mirret si pikëpamje e 

Bashkimit Evropian. 

 

 


